
        
            
                
            
        

    
	АЗИЗ НЕСИН 

	ЁС СУРТАХУУНЫ ХИЧЭЭЛ ДЭЭР
 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1962 онд эрхлэн хэвлүүлсэн “АЗИЗ НЕСИН : ХЭРЭВ БИ ЭМЭГТЭЙ БАЙСАН САН БОЛ” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орос хэлнээс орчуулсан Т. Содномдаржаа

	ЁС СУРТАХУУНЫ ХИЧЭЭЛ ДЭЭР

	 

	Ангид ёс суртахууны хичээл явагдаж байлаа. 

	— Хүүхдийн ёс суртахуун бол сайхан зүйлийн нэг юм. Хэрэв ёс суртахуунгүй болбол маш муу хэрэг гэж багшийг ярихад нэг хүүхэд.

	— Багш аа! гэв.

	— Юу гээ вэ? гээд

	— Четинийг хараач... юу хийж байна! Ямар ичдэггүй амьтан бэ! гэхэд нь,

	— Дуугүй бай!.. Хүн ёс дэглэмтэй байх ёстой. Ёс суртахуун хүнд хэчнээн ашигтай байдгийг тоолж баршгүй юм. А тэгээд, хэрэв хүн ёс дэглэмгүй болбоос өөрт нь маш муу хэрэг гэсэнд,

	— Багш аа, яана гэнэ ээ? гэв.

	— Яаж ч болох юм. Лав л цөмөөрөө түүнийг ёс дэглэмгүй гэлцэнэ. Ёс суртахуунгүй байх нь ёстой л муухай юм болно доо. Иймээс л хүүхдүүд ёс дэглэмтэй байх ёстой. Ээ дээ ёс суртахуун бол ёстой сайхан зүйл шүү! Тиймээс ч сургуулиудад заадаг юм. Тийм биз дээ? Бид та нарыг ямар нэг муу юманд сургаж байна гэж үү? Тэгэхээр миний хэлснээр ёс суртахуун гэж юу вэ? гэхэд нь

	— «Ээ дээ ёс суртахуун бол ёстой сайхан зүйл шүү» гэж та хэлсэн гэв.

	— Нээрээ л, ээ дээ мөн сайхан зүйл шүү! Яагаад тэр билээ? гэж та нар асууж байна уу. Энэ тухай бүх их хүмүүс ярьсан юм гээд,

	— Багш гуай! гэхэд нь

	— Юу гээ вэ? Ямар юм болоо вэ? гэв.

	— Алтаныг нуруу руу битгий цохь гэж хэлээч гэж нэг хүүхдийг хэлэхэд

	— Хүүхдүүдээ чимээгүй байцгаа. Би ёс суртахууны мөн чанарын тухай та нарт ярья! «Ёс суртахуун бол нийгмийн горим дэглэм, уламжлал, зан заншил хууль дүрмийг зөрчихгүй амьдрахыг хүнд сургана». Та нар ойлгож байна уу? Та нар ахмад хүмүүс ямар шүү байдаг вэ түүн шиг байх ёстой. За хө, босоод, дамын наймааг юу гэж үзэх ёстой вэ? хэлээдэх гэв.

	— Дамын наймаа маш сайн зүйл, багш аа! гэж нөгөө хүүхдийг хэлэхэд,

	— Маш сайн гэнэ ээ?! гээд

	— Тэгэлгүй яах вэ. Яагаад гэвэл... ёс суртахууны горим ёсоор тэр дээ... Олонхын эсрэг хандвал ёс дэглэмгүй хэрэг болно. Тийм үү? Тэгэхээр бүх дэглэмтэй хүмүүс болох олонх маань дамын наймаа хийдэг биз дээ? гэхэд нь

	— Чи юу ярих чинь энэ вэ! гэж багштан дуу алдав.

	— Багш гуай, үнэхээр тийм шүү, бурхан минь. Та бодоод үз л дээ. Яргачин, талхчин, нүүрсчин, жимс худалдагчид цөмөөрөө дамын наймаа хийдэг шүү дээ. Манайд ч нэг танил баян хүн бий, тэр хүнийг бас дамын наймаачин байгаа юм гэж аав ярьсан. Саяхан бид нар баяныд айлчилж очиход «Ёс дэглэмтэй л байвал юу ч олж болно оо» гэж ярьж байж билээ. Би өсөж том болохоороо маш их дэглэмтэй хүн болно. Би их олон байшин, их мөнгөтэй болно. Харин манай эцэг шиг ёс дэглэмгүй хүн ч ховорхон дог оо! гэж нөгөө сурагч өгүүлээд

	— Өөрийнхөө эцгийн тухай чи яаж ингэж ярьж болдог юм бэ... Дуугүй бай! гэж багштаны зандрахад:

	— Үгүй, би хэлэх ёстой. Манай эцэг бол сууцынхаа хөлсийг төлж чаддаггүй тийм ёс суртахуунгүй хүн байгаа юм гэв.

	— Хүүхдүүд ээ! байр байрандаа сууцгаа... Ёс суртахууны хүрээнээс хэзээ ч гэсэн гарч болохгүй! гэж багшийн хэлэхэд,

	— Багш аа! гэж нэгэн хүүхэд гар өргөв. Тэгэхэд нь

	— Эргун ярь л даа! гэж багштаныг зөвшөөрөхөд,

	— Миний өвгөө байдаг юм. «Энэ ёс суртахуунаас л болж юмны учир зүйг олохоо байлаа» гэж цаг үргэлж л үглэдэг сэн. Би ч тэгэхээр ёс суртахуунгүй хүн болов гэв.

	— Чимээгүй байцгаа! Хүн өндөр ёс дэглэмгүй болчихвоос юу гэж нэрлэдэг вэ? Аан? Цөмөөрөө нэг зэрэг хэл гэж багшийг хэлэхэд

	— Ёс суртахуунгүй хүн гэдэг! гэцгээв.

	— Зүйтэй! Хүн сая ч боллоо гэсэн ёс суртахуунгүй байвал юунд хэрэгтэй байх вэ? Муу л болно доо! гэхэд нь

	— Үгүй, багш аа, тэр чинь харин тайван амьдрах болно гэцгээв.

	— Хүүхдүүд ээ, хүний сэтгэл угаасаа тайван байх ёстой билээ. Бүх агуу их хүмүүс ёс суртахуунтай байсан юм гэхэд нь,

	— Энэ чинь дээр үед байсан юм шүү дээ багш аа. Манай байшинд Адан хотоос ирсэн нэг том хүн суудаг юм. Тэр чинь хөвөнгийн хаан бас тэгээд гурван бойпортой гээч. Түүнчлэн өдий төдий үнэт эдлэл байдаг юм. Харин ёс суртахуун гэвэл... ер байхгүй гэж нэг хүүхэд хэлэв

	— Би та нарт их хүмүүсийн тухай агуу их эрдэмтэд, сэтгэгчид, уран зураачдын тухай ярьж байна.. Жишээлбэл: Сократ байна.... гэхэд

	— Багш аа, би Сократыг мэднэ гэж нэг жаалыг хэлэхэд

	— Тэгэлгүй яах вэ мэдэх ёстой юм чинь гэж багш нь өгүүлтэл,

	— Түүний хувцас цэвэрлэдэг газар нь манай хажууд байдаг юм. Харин тийм ч баян эр биш шүү. Түүн шиг ёс дэглэмтэй хүнийг энэ хорвоогоос олохгүй дэг ээ гэж нөгөө хүүхэд хэлэв.

	— Би та нарт эртний үеийн гүн ухаантан Сократ, Аристотель, Галилей нар шиг ёс суртахуунтай болцгоо! гэхэд нь

	— Багш аа, төмөр худалддаг Ахмет гуай гэгч нэрт хүн манайд байдаг. Тэгэхлээр тэр Сократын ёс суртахуун чинь түүнийхээс илүү юм уу? гээд

	— Хүүхдүүд ээ, ёс суртахуун бол мөнгөтэй ямар ч холбоогүй зүйл ээ. Түүх, өөрийнхөө санаа сэтгэлийг юугаар ч бузарлалгүй өлсөж үхсэн өндөр дээд ёс суртахуунтай олон хүнийг мэднэ гэхэд нь,

	— Багш аа, тэгэхлээр ёс суртахуун бол тийм ч амаргүй зүйл байх нь ээ? гэв.

	— Маш сайн байна. Жишээлбэл ёс суртахуунтай хүн бол ямар ч ичиж зовох юмгүй олны өмнө бүх үнэнээ ярьдаг юм аа, гэж багштаныг өгүүлтэл нэг сурагч,

	— Миний нагац ах байдаг юм, түүнийг олны өмнө үнэнийг хэллээ гэж намаас хөөчихсөн билээ гэхэд,

	— Энэ ч өөр хэрэг дээ. Улс төрийн тухай би яриагүй байна. Би ёс суртахууны тухай ярьж байна. За Огуз чи худлаа хэлэхийг юу гэж үздэг вэ? Худал хэлэхийг бид юу гэж дүгнэн үзэх ёстой вэ? гэв.

	— Багш аа, худал хэлэх явдал бол маш сайн хэрэг. Хэрэв худал хэлж сурваас их сайн. Хэрэв би гэртээ худал хэлдэггүй байсан бол лав намайг өдөр болгон зодох байсан байх гэж Огуз хариулав.

	— Хүүхдүүд ээ, үүнийг битгий сонс. Та нар ахмад хүмүүсээс үлгэр дуурайл авахаа санаарай гэхэд нь аанай л нөгөө Огуз гэдэг хүүхэд.

	— Багш аа! Миний их эгч ээжид худал хэлдэг, ээж аавд худал хэлдэг, эцэг маань ч гэсэн дээ өр нэхээд хүн ирэхээр гэртээ байхгүй гэж хэл гэдэг юм гэж хэлэв. Тэгэхэд нь:

	— Яв! Ангиас гар! Ямар золигийн хүүхэд вэ? гэж багштан уурласнаа,

	— Багш аа, та «ёс суртахуунтай хүн бүхэн үнэнийг ярих ёстой» гэж хэлээгүй бил үү? Тэгээд л би... гэж Огузыг хэлэхэд,

	— За суудалдаа суу!.. Хүүхдүүд ээ ёс суртахуун бол сайхан зүйлийн нэг юм. Та бүгд цөмөөрөө ёс суртахуунтай байх ёстой. Жишээлбэл хэн нэгэндээ ам алдсан бол юу ч болж байсан заавал биелүүлэх хэрэгтэй гэхэд

	— За, багш аа. Нэрийг нь чухам мартчихсан тэр хүн:

	«Амьдралыг улам аятай болгоно» гэсэн гэж эцэг маань надад ярьж билээ гэж бас нэг хүүхдийг өгүүлэхэд.

	— Дуугүй бай! Хөндлөнгийн хэрэгт битгий оролц, хүүхдүүд ээ! Ёс суртахуунаас өөр эрхэм сайхан юм огт байхгүй. Та нар ёс суртахууны тухай ном уншаад гайхацгаах болно. Эрдэмтэн мэргэд ч үүнийг ихэд үнэлдэг юм.

	Ёс суртахуун бол маш эрхэм чухал сайн зүйл юм. ёстой эрхэм дээд... ёс суртахуун эрхэм сайхан зүйл ээ. Үнэхээр сайхан зүйл шүү та нарт тангараглая гэв.

	— Тарр! 

	Ийн завсарлагааны хонх жингэнэн дуугарлаа! Багш магнайныхаа хөлсийг арчин хүндээр санаа алдав. Тэнгэрийн тааллаар ёс суртахууны хичээл ийнхүү арайхийн дуусахчаан болов.

